ABSALOMU

Absolomu, mwana wa tatu wa Daudi, anaonekana mara ya kwanza katika habari za Biblia wakati dada yake Tamari aliponajisiwa na kaka yao wa mama mwingine, Amnoni (2 Sam 3:2-3; 13:1-22). Absalomu aliamua kumlipizia dada yake kisasi, haidhuru ingempasa kungoja muda mrefu. Baada ya miaka miwili, aliona nafasi nzuri, naye alisababisha Amnoni auawe. Kisha Absalomu alitoroka akaishi katika nchi nyingine (2 Sam 13:23-27).

Miaka mitatu ilipopita bila ya kuwa na mrithi maalumu wa Daudi huko Yerusalemu, amiri mkuu wa majeshi ya Daudi, Yoabu, alikuwa na wasiwasi kuhusu maendeleo imara ya utawala wa mbari ya Daudi. Kwa hiyo alifanya maarifa ya ujanja ya kumrudisha Absalomu Yerusalemu, bila ya Absalomu kushtakiwa kwa hatia ya uuaji (2 Sam 13:38; 14:1-24). Ingawa Absalomu alirudi Yerusalemu, Daudi alikataa kumkaribisha katika makao yake. Lakini baada ya miaka miwili tena, Absalomu alijipatia nafasi hiyo kwa nguvu (2 Sam 14:28-33).

Katika miaka minne iliyofuata, Absalomu alikusanya kundi la wafuasi wake kutoka miji mbalimbali, wengi wao wakitoka katika maeneo ya kusini (2 Sam 15:1-7). Kisha alianzisha mashambulizi ya ghafla, akijitwalia kiti cha enzi na kumlazimisha Daudi akimbilie usalama wake (2 Sam 15:8-18; 16:20-23). Lakini mmojawao wa washauri wakuu wa Daudi alibaki Yerusalemu akapeleleza katika makao ya Absalomu. Kwa njia ya kuchokoza kiburi cha Absalomu, aliweza kumshawishi huyo Absalomu akatae ushauri wenye hekima wa mshauri mkuu wa Absalomu (2 Sam 15:32-37; 17:1-14). Matokeo yake, Absalomu aliamua kujitukuza katika vita vya maonyesho ya fahari dhidi ya jeshi la Daudi. Askari zake walikuwa mchezo tu kwa askari wa Daudi wenye uzoefu wa vita, naye Absalomu mwenyewe akauawa (2 Sam 18:1-15).

